
    d Fasnachtsvärse 03 
     vo de Zibelegringe 
 
 
 
Der Combino, ds neue superlänge Tram,   
hett Folge ou für ds Sprächprogramm. 
Gly ghört me de der folgend Satz: 
Nächste Halt, vorne Bahnhof, hinger Bäreplatz. 

 
Ds Fernseh tuet uf syre Dachterrasse 
neuerdings der Wätterbricht verfasse. 
We me würd uf ds Niveau Rücksicht näh, 
müessts dert ou Sändige us em Chäller gäh... 

 
Geit dr Pressechef ewäg vor Stadtkanzlei, 
blybt der Stapi dert als Ma no ganz elei. 
Hahn im Chorb? nei, i dere Frouemasse, 
chunnt är de grad no meh a d Kasse!  

 
z Biel, bir Expo-Abbruch-Aktion 
hett  me im legendäre Migros-Pavillon, 
im Ygangsberych - ganz unde, 
no Lütt vor letschte Warteschlange gfunde.... 

 
Der Couchepin jettet umenand, 
wie Robin Hood, vo Land zu Land, 
und überall da suecht är, ganz genau, 
nach de Gälder us em Rentenklau! 

 
Es Yoghurt seit im Coop zum Bifidus: 
Was macht dä Quark dert, chunnsch no druus? 
ghört dä neustens nid zur Emmi Group? 
Nei, dä isch geng no bi Swiss Dairy Food.  

 
Giengs nach Blocher, längt der Sämu Schmid  
für ne volle Bundesrat de nid. 
Der Bortoluzzi, meint er, wär e Ganze - 
gloub der Tüüfel, mit däm Ranze! 

 
Uf Ängland geit üsi Ovomaltine, 
uf Holland em Roche syni Vitamine, 
Geit dä Usverchouf im glyche Stil so wyter, 
blybe üs am Änd no d Chüe, u sicher ihri Plütter? 

 
Unteroberst,  Oberkorporal, 
Obergfreiti, Untergeneral, 
Dass es no Soldate gitt, hett syni Gründ, 
näb de Oberhünd bruchts o no Underhünd! 

 
Der Wasserfallen, dä isch toube wi ne More, 
sy Prozäss um d Nationalratsgälder isch verlore! 
Jetz blybt ihm, zäme mit dem Gmeindratslohn,   
grad nume no e Viertel-Million... 
 
 
A dr Ski-WM d St. Moritz obe,  
hett me d Schwiizer chönne lobe: 
4 Medaille si e rächte Lohn,  
für üs als Hochsee-Säglernation! 

 
d Micheline mit der Troumfrisur, 
isch neu uf ihrer Diplomatetour. 
Seit der Powell: call me Colin, it‘s okay, 
meint si: d’accord, Calmy-Rey... 

 
Für Millione gits e neue Bundesplatz, 
doch das vile Gäld isch nid für d Chatz. 
100 chlyne Düse sölle friedlech sprütze, 
bi Demos cha me se als Wasserwärfer nütze! 

 
Asylante sölle künftig sofort schaffe, 
anstatt gar nüt  tue und umegaffe. 
d Metzler nimmt i d Badeferie de grad drei, 
wo Erfahrige im Abtouche hei...  

 
Söllsch nümm spraye, soue oder kiffe, 
nümme chodere und i d Loube schiffe. 
Die Plakat-Aktion isch voll id Hose, 
Alex: Chlopf neui Sprüch, mir lose! 

 
E Salat, es Brot, e Schoggi und die Zytig da! 
Weit er öppe no es Handy oder Margge ha? 
Ke Tante-Emma-Lade, liebi Lüt, 
nenei, es Postbüro, eis wo s no git! 

 
Das Projekt vom tüüre Tram i Weste 
finde mir nid z Allerbeste. 
Gschyder wär, mi tät dr Stadtbach uf, 
u setzti d Iris-Boot vor Expo druf. 

 
Dr Bellasi seit: fraget doch ou anderi Lüüt, 
doch der Peter Regli, dä weiss vo nüt. 
D Millione sy verschwunde, alli Akte o - 
der Ogi u die vom alte EMD sy froh… 

 
Simi, üse Überflüger vo Salt Lake City  
chunnt i dere Saison nümm uf syni  Wyti!? 
Für d Absprüng besser z terminiere, 
sött er mit Verwaltigsrät trainiere! 

 
Lamas, das weiss doch jedes Ching, 
pass uf, die spöie eim a Gring! 
z Lausanne hetts es Richter-Lama bös verwütscht, 
äs isch uf sym eig‘ne Chöderlig usgrütscht. 

 
Han e strube Stryt gha mit mir Frou,  
si chäret mit mer, macht Radou,  
brätschet alli Täller gäge d Wänd - 
Gits ächt, wie ar Expo, no es Happy-End? 

 
Wüll d Bure wäg de Wildsöi chlage, 
darf me die ab sofort länger jage - 
d Frou Begert seit, si würd s begrüesse, 
we me ou meh Füchs dörft schiesse... 

